
    ՀԻՄՆԱՎՈՐՈՒՄ

«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ ԱՊՐԻԼԻ 12-Ի N 466-Ա ՈՐՈՇՈՒՄՆ ՈՒԺԸ ԿՈՐՑՐԱԾ ՃԱՆԱՉԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԻԾ

1․ Ընթացիկ իրավիճակը և իրավական ակտի ընդունման անհրաժեշտությունը. «Հայաստանի Հանրապետության կառավարության 2018 թվականի ապրիլի 12-ի N 466-Ա որոշումն ուժը կորցրած ճանաչելու մասին» Հայաստանի Հանրապետության կառավարության որոշման նախագծի (այսուհետ` Նախագիծ) ընդունման անհրաժեշտությունը պայմանավորված է ՀՀ Գեղարքունիքի մարզում քաղաքացիական ազգաբնակչությանը մատուցվող հիվանդանոցային ծառայությունների որակն ու արդյունավետությունն ապահովելու անհրաժեշտությամբ։   
Ներկայում ՀՀ Գեղարքունիքի մարզի Վարդենիսի տարածաշրջանում գործում են «Վարդենիսի հիվանդանոց» (այսուհետ՝ Հիվանդանոց) և «Վարդենիսի պոլիկլինիկա» (այսուհետ՝ Պոլիկլինիկա) ՓԲԸ-ները, որոնք տեղակայված են առանձին շենքերում, ինչպես նաև «Գեղարքունիքի կայազորային հոսպիտալ» պետական հիմնարկը (այսուհետ՝ Հոսպիտալ): Առաջին 2 բժշկական կազմակերպությունների բաժնետոմսերի կառավարման լիազորությունները վերապահված են ՀՀ Գեղարքունիքի մարզպետարանին, իսկ Հոսպիտալը ՀՀ պաշտպանության նախարարության ենթակայության է։
ՀՀ կառավարության 2006 թվականի նոյեմբերի 2-ի թիվ 1911 որոշմամբ ընդունված օպտիմալացման ծրագրով և դրա հետագա փոփոխություններով Հիվանդանոցի և Պոլիկլինիկայի միաձուլում չի նախատեսվել: 
[bookmark: _GoBack]«Վարդենիսի հիվանդանոց» ՓԲԸ-ն՝ 30 մահճակալ հզորությամբ հիվանդանոց է, սպասարկում է շուրջ 36 գյուղերի 37,400 բնակչի, որոնցից շուրջ 12,400 քաղաքաբնակ են, իսկ 35,000` գյուղաբնակ: 
Հոսպիտալը զբաղեցնում է Հիվանդանոցի մասնաշենքի մեկ հատվածը: Հոսպիտալի տարածքն առանձնացված է, ունի առանձին մուտք: Զինվորական հոսպիտալը սպասարկում է Սևանի կայազորում տեղակայված զորամասերի զինծառայողներին, վերջիններիս ընտանիքներին:
Համաձայն ՀՀ պաշտպանության նախարարի հրամանի՝ Հոսպիտալը բժշկական ծառայություններ է տրամադրում նաև քաղաքացիական հիվանդներին: Հոսպիտալում կատարվում են ընդհանուր վիրաբուժական. գինեկոլոգիական և քիթ-կոկորդ-ականջաբանական վիրահատություններ: 
Համաձայն ՀՀ Կառավարության 2018 թվականի ապրիլի 12-ի «Վարդենիսի հիվանդանոց» փակ բաժնետիրական ընկերությունը լուծարելու մասին» թիվ 466-Ա որոշման, «Վարդենիսի հիվանդանոց» ՓԲԸ-ն նախատեսված է լուծարել։ Վերջինիս գույքը պետք է ամրացվեր Հայաստանի Հանրապետության պաշտպանության նախարարությանը՝ Հայաստանի Հանրապետության պաշտպանության նախարարության «Գեղարքունիքի կայազորային հոսպիտալ» պետական հիմնարկին հանձնելու և հիվանդանոցային ծառայությունների տրամադրումը տարածաշրջանի բնակչությանը հոսպիտալի կողմից կազմակերպելու նպատակով։ 
ՀՀ կառավարության որոշումը մինչ օրս չի իրականացվել, 2018 թվականի հուլիսի 17-ին ՀՀ իրավաբանական անձանց պետական միասնական գրանցամատյանում կատարվել է Հիվանդանոցի լուծարման գործընթացում գտնվելու մասին տեղեկության գրառում, սակայն լուծարման գործընթացը չի ավարտվել։ «Վարդենիսի հիվանդանոց պետական» ՓԲԸ-ն շարունակում է գործել առանձին ՀՀ Գեղարքունիքի մարզպետարանի ենթակայության իրավաբանական անձի կարգավիճակով՝ հիվանդանոցային ծառայություններ մատուցելով Վարդենիսի, հարակից գյուղերի ազգաբնակչությանը։ 
2․ Առաջարկվող կարգավորումների բնույթը:
Առաջարկվում է ուժը կորցրած ճանաչել ՀՀ Կառավարության 2018 թվականի ապրիլի 12-ի «Վարդենիսի հիվանդանոց» փակ բաժնետիրական ընկերությունը լուծարելու մասին» թիվ 466-Ա որոշումը՝ ՀՀ Գեղարքունիքի մարզի Վարդենիսի տարածաշրջանի քաղաքացիական ազգաբնակչությանը շարունակելով բժշկական օգնության և սպասարկման ծառայություններ մատուցել «Վարդենիսի հիվանդանոց» ՓԲԸ կողմից։ 
Վերջին 2 տարվա փորձը վկայում է այն մասին, որ քաղաքացիական ազգաբնակչությանը բժշկական ծառայությունների մատուցումը Հիվանդանոցի կողմից ավելի արդյունավետ և նպատակահարմար է, հաշվի առնելով մի շարք հանգամանքներ։ Մասնավորապես՝ Վարդենիսի հիվանդանոցի կողմից մատուցվող ծառայությունների մի մեծ հատվածը մանկաբարձ-գինեկոլոգիական ծառայություններ են, իսկ Հոսպիտալը հատուկ կարգավիճակով գործող փակ հաստատություն է, որտեղ մուտք ու ելքը ենթարկվում է հատուկ խիստ հսկողության։ Հիվանդանոցի և Հոսպիտալի գործունեությունը առանձին կարգավիճակներով նպատակահարմար է նաև համաճարակի պայմաններում, քանի որ հոսպիտալը, հանդիսանալով փակ հաստատություն, բացառում է քաղաքացիական հիվանդների հոսքը՝ զինվորների շրջանում հիվանդության կանխարգելման նպատակով։ Միաժամանակ, փորձը ցույց է տալիս, որ առողջապահական կազմակերպությունների գործունեությունը իրավաբանական անձի, ոչ պետական հիմնարկի, կարգավիճակով, գործողությունների ազատության հնարավորություն է տալիս, ինչի արդյունքում ավելի արագ և ճկուն եղանակով լուծում է տրվում առաջացած խնդիրներին։
Վերջին տարիներին Վարդենիսի հիվանդանոցի գործունեության ցուցանիշները փոփոխվել են, մասնավորապես՝ եթե նախորդ տարիներին՝ մինչև 2018թ․, կազմակերպությունն աշխատել է վնասով, ունեցել է պարտքեր, ապա 2019թ․ գործունեության արդյունքում կազմակերպությունը գրանցել է շուրջ 12մլն․ ՀՀ դրամի շահույթ։ Նշված ցուցանիշին Հիվանդանոցը հասել է նոր մասնագետների ներգրավման արդյունքում․ բժիշկների կազմը համալրվել է անեսթեզիոլոգ-ռեանիմատոլոգով և վիրաբույժով, ինչը հանգեցրել է վիրահատությունների քանակի աճին։ Հարկ եմ համարում նշել, որ նշված մասնագետների բացակայությունը Հիվանդանոցում եղել է այն Հոսպիտալին միացնելու պատճառներից մեկը․ հիվանդանոցը չուներ վիրաբույժ, և քաղաքացիական հիվանդների հոսքը դեպի հոսպիտալ շատ էր։ Միաժամանակ, ձեռք են բերվել բժշկական սարքավորումներ և կահույք՝ լաբորատոր անալիզատոր, արհեստական շնչառության սարք, բազմաֆունկցիոնալ մահճակալներ։ Նախատեսվում է ձեռք բերել նաև էնդոսկոպիկ հետազոտության սարք, էխոգրաֆիայի ապարատ՝ տվիչներով։ Բարելավվել են հիվանդանոցի շենքային պայմանները, տեղադրվել է արևային էլեկտրակայան։
Ներկայում Վարդենիսի հիվանդանոցի գործունեության ցուցանիշների բարելավման և քննարկվող և հարակից տարածաշրջանների ազգաբնակչության բժշկական օգնության և ծառայությունների մատուցման որակի և մատչելիության բարձրացման նպատակով շարունակվում եմ տարվել աշխատանքներ՝ հիվանդանոցի սեփական միջոցներով, ներգրավելով բարեգործական հիմնադրամներին և ստանալով օտարերկրյա ներդրողների աջակցությունը։
3․  Նախագծի մշակման գործընթացում ներգրավված ինստիտուտները և անձինք 
Իրավական ակտի նախագիծը մշակվել է Հայաստանի Հանրապետության առողջապահության նախարարության «Առողջապահական ԾԻԳ» պետական հիմնարկի համապատասխան մասնագետների կողմից:
4․ Ակնկալվող արդյունքը
«Հայաստանի Հանրապետության կառավարության 2018 թվականի ապրիլի 12-ի N 466-Ա որոշումն ուժը կորցրած ճանաչելու մասին» Հայաստանի Հանրապետության կառավարության որոշման նախագծի ընդունմամբ կապահովվեն պատշաճ իրավական հիմքեր ՀՀ Գեղարքունիքի մարզի Վարդենիս քաղաքում քաղաքացիական և զինվորական ազգաբնակչությանը բժշկական օգնության և սպասարկման ծառայությունների մատուցման համար։

